
«Ариу кёрюп, 
айтама атын»

 Алгъышлаула

КъМР-ни Башчысы Казбек Коков 
Россейни дизайнерлерини союзуну 
президенти Виталий Ставицкий 
бла тюбешгенди, ол Къабарты-
Малкъаргъа дизайнерлени регион 
индустрияларын айнытыу форумгъа 
къатышыргъа келип турады, деп 
билдиргенди республиканы оноучусу 
MAX-да каналында.

Виталий Ставицкий россейли ди-
зайнерлени ичинде эм сынамлыла-
дан бирине саналады, аны 40-дан 
аслам   халкъла аралы эм россейли 
эришиуледе бла фестивальлада ал-
гъан тюрлю-тюрлю саугъасы барды.

Россейни дизайнерлерини союзу 
Нальчикде дизайн индустрияны ай-
нытыу форумну бардырыргъа деген 
оюмну дурус кёрген эди, андан сора 
алагъа ол башламчылыкъ бла ре-
спубликаны ДИУНА деген дизайн эм 
архитектура студиясы чыкъгъан эди. 

Бу башламчылыкъгъа  Къабарты-
Малкъарны Правительствосу ыразы-
лыгъын билдирген эди, нек дегенде 
креатив индустрияны айнытыуда 

дизайн иш магъаналыладан бирине 
саналады. Жаланда бу бёлюмде 
ишлегенле эллерибизни бла шахар-
ларыбызны сыфатларын иги жанына 
тюрлендирирге боллукъдула. Дагъы-
да ала мекямланы жангыртыуда эм 
адамла аслам жюрюген жерлени  
тапландырыу бла байламлы шён-

дюгюлю проектлени хазырлайдыла. 
Аланы хайырындан шахар тийреледе 
жашарча тап болумла къураладыла, 
артыкъда дизайнерле Нальчикге ке-
рекдиле курорт шахар болгъаны бла 
байламлы.

Форум Жаш тёлюню юйюнде 
бардырылгъанды. Ары бу бёлюмде 

ишлеген экспертле, креатив бизнес-
ни эм билим бериу учрежденияланы 
келечилери къатышхандыла. 

Виталий Савицкий республиканы 
дизайнер школасыны чыгъарма-
чылыкъ онгларына бийик багъа 
бергенди.

Сёзсюз, бизге сейирлик автор 
проектлени хазырларча, кесибизни 
инсанларыбыздан профессионал 
дизайнерлени ёсдюрюрге керекбиз. 
Ма аны ючюн керекдиле быллай да-
ражалы форумла, анга къатышханла 
шёндю окъуна жашауда бардырырча, 
аламат проектлени кёргюзтгендиле.

Виталий Викторовичге жаш ди-
зайнерлеге ал атламланы этерге 
болушханы ючюн ыразылыгъымы 
билдиргенме, бек ышанама быллай 
байламлыкъла алагъа тирилик эм 
итиниулюк берирле деп.

Ийнанама, бу бёлюмде бизни жаш 
тёлюбюзню чыгъармачылыкъ жаны 
бла алыкъа хайырланмай тургъан 
кёп заты болгъанына, деп айтылайды 
билдириуде.

Адыгея Республиканы къуралыууна 36 жыл 
толгъаны бла байламлы КъМР-ни Башчысы 
Казбек Коков алгъышлау сёзюн айтханды:

- Республиканы къарындаш халкъын, сыйлы 
къарындашым эмда хурметли коллегам Мурат 
Кумпиловну бу байрам бла битеу жюрегимден 
алгъышлайма. 

Бу кюнню белгилегенибиз бла биз эм алгъа 
тамата тёлюге сый беребиз, аланы къыйынлары 
бла къуралгъанды бу аламат республика. Ол 
адамланы хазналары тохташыулукъну бла же-
тишимли социал-экономика айныуну ышаннгылы 
мурдорлары болгъанды. 

Бюгюннгю Адыгея – Россейни эм ариу, тири ай-
нып баргъан регионларындан бириди. Иш кёллю, 

фахмулу адамларыны хайырындан республика 
эл мюлкде, илмуда, билим бериуде, спортда да 
жетишимлиди. Адыгеяда энчи маданиятларын, 
ана тиллерин эмда тарыхларын сакълайдыла. 

Къабарты-Малкъарны бла Адыгеяны халкъла-
рын къарындашлыкъ, жууукълукъ байлайдыла. 
Шёндю да бизни аскерчилерибиз бирге энчи 
аскер операцияны чеклеринде аскер борчларын 
сыйлары-намыслары эмда кишиликлери бла 
толтурадыла – Россейни сейирлерин къоруу-
лайдыла.

Адыгея Республиканы адамларыны барысына 
да саулукъ-эсенлик, мындан арысында да жети-
шимле тежейме.

Жазылыу-2027

«ЗАМАННЫ» – хар таулу юйюрге!
Хурметли жамауат! 
Сиз республикабызда тамамланнган ишлени юслеринден толу хапар алыргъа сюе 

эсегиз;
Сиз ёз халкъыгъызны адамы болгъаныгъызны дайым сезгенлей турургъа сюе эсегиз;
Сиз малкъарлыланы тарыхларыны, маданият хазналарыны, тёрелерини эмда адет-

лерини, аланы бюгюннгю жашауларыны, жетишимлерини эм къайгъыларыны юсюнден 
кёбюрек билирге итине эсегиз – «ЗАМАН» ГАЗЕТГЕ ЖАЗЫЛЫГЪЫЗ! 

Бюгюнлюкде 2027 жылны экинчи жарымына газетлеге бла журналлагъа жазылыу 
иш Россейни почта бёлюмлеринде бардырылады. Жазылыуну багъасы 1192 сом бла 
62 капекди. 

Изданиябызгъа Интернетде бу адресни https://podpiska.pochta.ru/
press/%D0%9F5893 ачып, ол магъаналы жумушну алай тамамларгъа да боллукъду.

Бизни индексибиз – П 5893

«Бюгюннгю Адыгея – Россейни 
терк айныгъан регионларындан бири»

Къабарты-Малкъарда билим бериуню хур-
метли ишчилери эмда педагогика ишни сыйлы 
ветеранлары! Битеу жюрегимден сизни Устазны 
кюню бла алгъышлайма!

Сизге бек жууаплы эмда огъурлу борч салы-
ныпды. Окъуучуларыгъызны шёндюгюлю эмда 
ахшы билим алыуларындан сора да, аланы 
огъурлула, жумушакъ жюреклиле болууларына 
къайгъырасыз, кертиликге, низамлылыкъгъа эмда 
Ата журтха сюймекликге да юйретесиз.

Педагог усталыгъыгъызны, акъылыгъызны эмда 
тёзюмлюгюгюзню хайырындан ёз республи-
кабызны бла деменгили къыралыбызны келлик 
кюнюн къурарыкъ керти патриотланы билимли 
эмда хунерли тёлюсю ёседи. 

Битеу жюрегимден къыйматлы къыйыныгъыз 
эмда кесигизни аямай урунууугъуз, жюрек ха-

лаллыгъыгъыз эмда профессионал борчугъузгъа 
кертилигигиз ючюн ыразылыгъымы билдиреме.

Бюгюнлюкде къырал жамауатны жашауунда 
устазгъа энчи магъана береди. Анга шагъат-
лыкъны Президентибиз Владимир Владимирович 
Путинни июльда чыгъарылгъан «Устазлагъа къо-
шакъ халда себеплик этиуню юсюнден» Указы да 
этеди, анга тийишлиликде устазгъа энчи даража 
тохташдырылады.

Сизге сакъ кёзден къарау, устазны усталыгъ-
ыны даражасын кётюрюу бизге не заманда да 
магъаналылай къаллыгъына ышандырама.

Битеу жюрегимден сизге саулукъ-эсенлик 
эмда огъурлулукъ, ёз Къабарты-Малкъарны бла 
Ата журтубузну игиликлерине деп бардыргъан 
ишигизде жангы жетишимле жоралайма. Бай-
рамыгъыз бла алгъышлайма!

Къабарты-Малкъар Республиканы 
Башчысы К.В. Коковну

Устазны кюню бла
АЛГЪЫШЛАУУ

КъМР-ни Парламен-
тинде Жамауат советни 
жыйылыуунда 2026 жылда 
къыралда налогланы тёлеу 
бла байламлы законлагъа 
кийирилген тюзетиулени 

сюзгендиле.  Кенгешни со-
ветни башчысы Бечелланы 
Илияс бардыргъанды. Аны 
ишине законла чыгъары-
учу органны башчысыны 
орунбасары Жанатайланы 
Салим къатышханды. 

Жамауат советни  жыйы-
лыуун аны къауумуна кир-
генлени туугъан кюнлери 
бла алгъышлаудан башлау 
иги тёреге айланнганды. 
Бу жол Малкъар къырал 
драма театрны артисти 
Бечелланы Людмиланы 
белгилегендиле. 

Жыйылыуну магъана-
сыны юсюнден айта, Бе-
челланы Илияс къыралда 
налогла бла байламлы 
жангыртыу жумушла баш-
ланнганларын, предприни-
мательлеге жангы излем-
лени ангылатыу магъана-

лы болгъанын чертгенди. 
«Федерал законну Къырал 
Дума къабыл кёргенди, 
ол Федерация Советде 
сюзюлгенди, Россейни 
Президенти анга къол сал-

гъанды. Налог кодексге 
этилген къошакъла быйыл 
ишлеп башлагъандыла. 
Тюрлениуле бла байламлы 
соруула кёпдюле, бу жый-
ылыуну аланы ангылатыр 
мурат бла къурагъанбыз»,- 
дегенди ол. 

Законлагъа кийирилген 
тюзетиуле бла Парламент-
ни Бюджет, налогла эм 
финанс рынокла жаны 
бла комитетини башчысы 
Михаил Афашагов шагъ-
ырей этгенди. Ол тюрле-
ниуле налогланы жыйыуну 
игилендирир, алагъа оноу  
этиуню женгиллетир мурат 
бла хазырланнганларын, 
ала бизнесге саулай– гит-
че предприятиядан баш-
лап, уллу корпорациялагъа 
дери - себеплик этерикле-
рин белгилегенди.

Биринчиден, НДС-ни 
ёлчеми кётюрюлгенди – 20 
процентден 22 процентге 
дери. «НДС-ни тергегенде, 
тёлеуле товарны багъасы-
на салынадыла. Аны бла 

байламлы товарланы асла-
мыны багъалары ёсгенди. 
Льготалы 10 процент жа-
ланда социал магъаналы 
аш-суугъа, дарманлагъа, 
сабийлеге товарлагъа, ки-
таплагъа сакъланнганды. 
НДС банк операциялагъа 
да тохташдырылгъанды»,-
дегенди докладчы.  

Налогланы женгиллетил-
ген амал бла тёлеуде да 
бардыла тюрлениуле. Ал-
гъын гитче бизнес НДС-ни 
жылны ичинде файдасы 
60 миллион сомдан озгъан-
да тёлегенди, быйыл а бу 
ёлчем 20 миллион сомгъа 
дери азайтылгъанды. Келир 
жыл ол 15 миллион сомгъа, 
2028 жылда уа 10 миллион 
сомгъа жетерикди.  

Казбек Коков Чечен Ре-
спубликаны жангыдан айы-
рылгъан Башчысы Рамзан 
Кадыровну  къуллугъуна 
киришиую бла байламлы 
къууанчлы жыйылыугъа къа-
тышханды.

«Хурметли коллегамы эмда 
багъалы къарындашымы 
къуллугъуна киришгени бла 
жюрегимден алгъышлайма! 
Рамзан Ахматович Прези-
дентибиз Владимир Влади-
мирович Путин эмда Чечен 
Республиканы халкъы анга 
этген ышаныулукъгъа кертичи 
боллугъуна бир ишеклигим 
жокъду.

Чечен Республиканы жа-
мауатын да бу магъаналы иш 

бла жюрегими теренинден 
алгъышлайма! Регионну оноу-
чусуна Ата журтуна, халкъына 
уллу кертичилик эмда талпы-
ныулукъ бла къуллукъ этген, 
республиканы терк атламла 
бла алгъа элтген адам жан-
гыдан айырылгъанды.

Рамзан Ахматович поли-
тикча, регионну башчысыча 
да уллу да, къыйын да жол-
ну ётгенди. Иш кёллюлюгю, 
ниет чыныгъыулугъу, сёзюне 
кертилей къалгъаны, алгъа 
итиниулюгю бла кёп затха же-
тишгенди. Аны башчылыгъы 
бла Чечен Республика шёндю-
гю заманнга келишген аламат 
ара шахары – Грозный – бла 
къоркъуусуз, терк айнып бар-

гъан регионнга айланнганды.
Мындан ары да  Рамзан 

Ахматович республикагъа са-
лыннган борчланы жетишимли 
тамамларыгъына, белгиленн-
ген бийикликлеге жетеригине 
ишексизме. Чеченни жамау-
аты да бачамаларына жигер 
урунууу, билимлилиги эмда 
фахмулулугъу бла анга туугъан 
журтларын айнытыргъа себе-
плик этериклери баямды.

Бизни Рамзан Ахматович 
бла байламлы этген халла 
манга бек  багъалыдыла. Биз 
регионларыбызны араларын-
да шуёх эмда ишчи халланы 
мындан ары да кючлей барыр-
гъа умут этебиз.

Рамзан Ахматовичге жууа-

плы къуллугъунда жетишимле, 
Чечен Республиканы халкъы-
на уа жашнау эмда монглукъ 

тежейме»,- деп жазгъанды 
КъМР-ни Башчысы Казбек 
Коков  МАХ-да каналында. 

Къабарты-Малкъарны ара 
шахарыны Жер-жерли само-
управление совети, ачыкъ къол 
кётюрюуню эсеплерине кёре, 
Азаматгери Ашхотовну Нальчик 
шахар округну администрация-
сыны башчысына бирча ыразы-
лыкъда айыргъанды.

«Азаматгери Мухамедо-
вични ол къуллукъгъа сай-
ланнганы бла алгъышлайма, 
шахарчылагъа магъаналы 
ишинде жетишимли болурун 
тежейме – ол а бек уллу жуу-
аплылыкъды.

Жангы башчыны анга са-
лыннган борчланы толтурур-
гъа къолундан келлигине 
ийнанама. Нальчик мындан 

ары да жашауну хар жаны бла 
да тири айный барлыгъына 
ышанама»,- деп жазгъанды 
КъМР-ни Башчысы Казбек 
Коков МАХ-да каналында.

 КъМР-ни Башчысы Казбек Коков Басхан 
шахарны 4-чю номерли школуну тарыхдан бла 
обществознаниядан устазы Заур Шомаховну 
«Россейде жылны устазы» конкурсда саугъагъа 
тийишли болгъаны бла алгъышлагъанды.

«Къыралны айырмалы устазларын саугъалау 
Кремльде ётгенди.

Конкурсну ахырына 89 педагог жетгенди. 
Ала барысы да регионлада ётген эришиуледе 
хорлам болдургъанладыла. 

Биринчи  кесеги Белгород областьда ётгенди. 
Анда хорлагъан 20 устаз эришиулерин Москва-
да бардыргъандыла. Сынауланы кезиуюнде 
ала усталыкъларын, билимлерин, окъутуу эмда 
юйретиу амалларын, тутхан ызларын ангылата 
билгенлерин эмда  жарашыулу халларын  да 
кёргюзтгендиле, 

Алагъа багъа бергенле да сыйлары жюрю-
ген адамла болгъанларын белгилерге сюеме. 
Алайды да, РФ-ни Жарыкъландырыу мини-
стерствосу къурагъан Уллу жюриге МГУ-ну 
ректору, физика-математика илмуланы док-
тору, РАН-ны академиги, профессор Виктор Са-
довничий (сыйлы председатель) бла Россейни 
Президентини болушлукъчусу, тарых илмуланы 
доктору, профессор Владимир Мединский 
башчылыкъ этгендиле.

Жерлешибизге ол сыйлы саугъа тынчлыкъ 
бла келмегенди. Аны ючюн ол бютюн багъа-
лыгъа саналады. Къабарты-Малкъар ол жети-
шим бла ёхтемленеди. 

Заур Хамидбиевичге устазлыкъ ишинде мын-
дан ары да уллу жетишимле тежейме! Ишигиз 
туугъан Къабарты-Малкъарыбызгъа бла саулай 
къыралыбызгъа хайыр келтиргенлей турсун, 
окъуучуларыгъыз а, ёсюп, Сизден юлгю алып, 
усталыкъны бийиклигине жетсинле»,- деп 
жазгъанды Казбек Коков МАХ-да каналында. 

Нальчикде 2-чи Таман дивизия орамда 
экстрим-парк ишлене турады. Республиканы 
Башчысы Казбек Коков аны къурулушу къалай 
баргъанына кёз жетдиргенди, оюмун да МАХ-да 
каналында жазып билдиргенди.

«Нальчик сууну жагъасында 15 минг квадрат 
метрде къураллыкъ экстрим-паркны инженер 
инфраструктурасын, паркур-тийресини мурдо-
рун, тротуарланы эмда улоулагъа жерни къурау 
ишле бара турадыла. Ызы бла скейтледе, само-
катлада, велосипедледе учарча жолла эмда 
памп-трек жарашдырыллыкъдыла, скалодром 
эмда ландшафт амфитеатр орнатыллыкъдыла, 

сабийлеге  майданчыкъ, фудкорт, сууну жагъ-
асына чыкъгъан солуу тийре да боллукъдула 
анда.

Экстрим-парк бош аллай спорт объект тюй-
юлдю, ол жаш тёлюде саулукълу жашауну 
мурдорун салгъан эмда юйюрле бла барып 
солургъа жараулу жер боллукъду.

Ол районда дагъыда Нальчик сууну жагъа-
сында Хорламны Паркы тапландырыла турады.

Ала бары да, аллындан да оюм этилгенича, 
бир комплекс къурарыкъдыла. Ары уа Нальчик-
де, республикада жашагъанла келип солургъа, 
спорт бла кюреширге, юйюрлери эмда сабийле-
ри бла заманларын ётдюрюрге боллукъдула», 
- дегенди Башчы.

УЛБАШЛАНЫ Мурат.

Къабарты-Малкъарда «Жашау 
этерге инфраструктура» миллет 
проектге кёре аслам иш барды-
рылады. Аны чеклеринде Урван 
бла Прохладна районланы бирге 
къошхан узунулугъу 12,5 километ-
рге жетген Черная Речка – Благо-
вещенка жолгъа да тынгылы ре-
монт этиледи, деп билдиргендиле  
КъМР-ни Транспорт эмда жол 
мюлк министерствосундан. 

Бюгюнлюкде подряд организа-
цияны келечилери,  жолну мур-
дорун кючлеп бошап, асфальт 
жайып башлагъандыла. Ызы бла 
къоркъуусузлукъну жалчытырча 
абериле да жарашдырыллыкъ-
дыла. Ол санда темир буруула 
тартыллыкъдыла, жорукъланы 
билдирген белгиле бла ызла да  
салынырыкъдыла. 

Таш жолну жангыртылырын, 
мардалагъа келиширча этилирин 
былайдан кюн сайын жюрюген 
урванчыла бла прохладначыла 
эм башхала да эрттеден сакъ-
лагъандыла. Аны себепли   ишле 

болжалдан кеч къалмай тамамла-
нырларына, жангы технологияла 
бла тынгылы материалла хайырла-
нырына эм жамауатны оюмуна эс 
бурулуруна жамауат организация-
ланы эм ведомствону келечилери 
да дайым эс бурадыла. Саулай 
алып айтханда, ишле графикден 
кеч къалмай этиледиле. 

Эсге сала айтсакъ, комплекс 
халда ремонт баргъан объектледе 
ишлени  тынгылылыгъына ве-
домствону келечилери бла  бирге 
жамауатчыла да дайым эс бур-
гъанлай турадыла.  Ол ишле ачыкъ 
бардырылгъанларына шагъат 
болады. Бир тюрлю кемчилик 
тинтилсе, созмай кетерирлерин 
айтадыла. Аны бла бирге хайырла-
ныргъа хазыр жолла да,  комиссия  
къаралмаса, ачылмагъанларын да 
белгилеп айтырчады.

Объект быйыл кюз артындан кеч 
къалмай хайырланыргъа берилир-
ге керекди. 

МАГОМЕТЛАНЫ Сулейман.

 Къарау

«Къабарты-Малкъар ол жетишим бла ёхтемленеди» 

Тирилик бла итиниулюк хорларыкъларына ийнанып

«Арабызда шуёх эмда ишчи халланы 
мындан ары да кенгерте барлыкъбыз»

Аламат солуу тийре

Тапландырыу

Сыйдам эм къоркъуусуз жолла 

 Парламент

«Тюзетиуле бюджетни 
ёсдюрюрге онг берликдиле»

Ахыры 2-чи бетдеди. 

 Тюбешиу

Къуллукъгъа салыу

Тежеуле, насийхат сёзле да

Ахыры.  Аллы 1-чи бетдеди. Бизни башха газетибиз жокъду

ЧОЧАЙЛАНЫ Хызыр, Рос-
сейни сыйлы метеорологу,  
Россейни гидрослужбасы-
ны сыйлы ишчиси, Шимал 
Кавказны Метеорология 
болумлагъа амал этген фе-
дерал аскер службасыны 
таматасы:

– «Заман» газетге жазылыу 
баргъан кюнледе кёп сагъ-
ыш этеме аны магъанасыны 
юсюнден. Хау, бусагъатда, 
интернетни заманында, кёп 
хапар алыргъа болады дуни-
ядан, алай а бизни ана тили-
бизде, андан сора, бир жерде 
да айтыллыкъ тюйюлдюле ол 
затла. 

Биз сабий болгъанда, бу-

сагъатдача къолайлы да бол-
маз эдик, алай ол заманда 
элде ол кирмеген юй бол-
магъанды. Бюгюн да мени 
анга къарамым энчиди – 
анам, Ахметланы Локъманны 
къызы Мариям, аны бир но-
мерин къалмай окъугъанды. 
Къууаннган да, жарсыгъан да 
этгенди, бизге да ол-бу затны 
юсюнден хапар айтханды. 
Алай бла бизни миллетге 
жууукъ этгенди. Газет ол бай-
ламлыкъны сакълагъаны, 
халкъыбызны барлыгъыны, 
бирлигини шагъатлыгъы бол-
гъаны хакъды. 

Бюгюн газетде кючлю кол-
лектив ишлейди. Аны бетлери 
жангылыкъладан къуру бол-
майдыла, республиканы сая-
сатындан, экономикасындан, 
маданиятдан, адабиятдан, 
адет-тёреледен, тау табийгъа-
тыбыздан, тарых жолубуздан, 
динибизден, жаш адамлары-
бызны спортда, жашауну баш-
ха жерлеринде да болдургъан 
жетишимлерини юслеринден 

да окъуучулагъа толу хапар 
айтады. Ариу суратлыды. Ана 
тилибизни сакълау жаны бла 
ишлейди газет. Алай бла мал-
къар тилде чыкъгъан жангыз 
газетибизни сансыз этиуню 
мен айыплы ишге санайма. 
Алай айтыргъа эркинлигим 
барды – ол чыкъмагъан кюн-
лени, анга къалай термил-
генлерин, кюбюр тюбюнде 
табылгъан кесеклерин бирден 
бирге берип тансыкълаучула-
рын да айтадыла таматала. 

Бизни башха газетибиз 
жокъду. Дуния башында мал-
къар тилде чыкъгъан жангыз 
газетибизге жаздырыу магъ-
аналы ишди деп, аны эсгер-
тирге сюеме. Мен бюгюн аны 
къайгъысын этгенлени барын 
да халкъ адамларына санай-
ма. Айтханымча, кёпдю сейир 
хапар дунияда, бизни газетде 
болгъанла уа башха жерде 
басмаланмайдыла. 

Иги хапарла бла кирсин 
жангы жылда юйлеригизге 
«Заман»!

Форумну Россейни дизайнерлерини 
союзуну эмда республиканы Пра-
вительствосуну болушлукълары бла 
DIUNA студия къурагъанды. Жыйы-
лыугъа экспертле, бизнесни, къырал 
структураланы келечилери, ол санда 
КъМР-ни экономиканы айнытыу мини-
стри Рахайланы Борис, сагъынылгъан 
Союзну  башчысы Виталий Ставицкий 
эм башхала къатышхандыла

Дизайн деген не зат болгъанын 
билмеген адам хазна табылсын. Бир-
ле аны аберилени жасау, ариу бетли 
кёргюзтюу амалча кёредиле, башхала 
уа чыгъармачылыкъны бир кесегине 
санайдыла. Виталий Ставицкий ахыр 
оюмну терсге  санагъанын белгиле-
генди: «Дизайн - ол ишди, кеси да 
жууукъ кезиулеге хайырлы затланы 
жарашдырады».

Энчи усталыкъгъа  ол, биринчи 
промышленность революцияны 
кезиуюнде къолдан усталаны бла 
асламлы производстволаны бирге 
байлап, жарым ёмюр мындан алгъа 
къуралгъанды. Алай бюгюнлюкде,  
тюрлениуле асыры терк бола бар-
гъанлары ючюн  алгъыннгы амалла 
ишлемей къалгъандыла. Энди ди-
зайнер технологияла дунияны нечик 
терк тюрлендирип баргъанларын 
ангылагъан къыйын окъуна болгъан 
жашауну тылпыуун сезерге керекди.

Бу усталыкъны экономикагъа магъ-
анасы да бек тюрленнгенди. Алгъын 
дизайнерни  баш борчу ариулукъ эмда 
хайырланыучугъа таплыкъ болгъан  
эселе, бюгюнлюкде эм башына къы-
ралны къоркъуусузлугъу, технологи-
яла жаны бла онглары, суверенитет 
чыгъадыла.

Абериле жарашдырыучуланы эмда 
алыучуланы араларында башхала бла 
бирге дизайнерле да турадыла. Бир-
силе бла тенглешдиргенде, аладан 
хайыр уллуракъ окъуна болур дерча-
ды. Аны ангылагъан предприятияла 
бу бёлюмге ахча къоратып, ишлерини 
тамблагъысын ойлайдыла, башха-
ла уа,  айныр жолларын тергемей, 
аладан артха къаладыла. Бу сёзлеге 
шагъатха Ставицкий быллай шарт 
келтиргенди: жер башында эм уллу 
компанияланы араларында дизайнн-
га ахча бёлгенле бирсиледен эсе эки 

кереге терк айныйдыла.
Дагъыда къошакъ шартла: бизни 

къыралда дизайн индустрияда бир 
миллиондан артыкъ адам ишлейди. 
Тийишли рынокну ёлчеми 1,2 трил-
лион сом бла тергеледи, 2036 жылда 
уа ол 6 триллион сомдан артыкъ бо-
лургъа ушайды.

Бу жаны бла Россей Федерация 
Къытайдан неда европалы къырал-
ладан аз-маз артха къалады. Болсада 
онглары уа аладан аз тюйюлдюле. 
Юлгюге: бизде жыл сайын 20 минг 
чакълы дизайнерни хазырлагъан эки 
жюзге жууукъ вуз ишлейди. Бу уста-
лыкъгъа сейир ёсе барады: былтыр 
окъуугъа 40 минг жаш адам киргенди.

Жангы технологияла айныгъан ке-
зиуде дизайн бёлюм да ала бла бирге 
тюрленип, жашаугъа келишип бара-
ды. Жалгъан акъыл бла нейросетьле 
кенг жайылгъан дунияда бу усталыкъ 
адамдан къошакъ билим, окъуугъа 
итиниулюк да излейди.

Виталий Ставицкий Россейни мил-

лет энчиликлерини, маданиятыны, 
тарыхыны, тыш къыраллагъа ол 
къалай кёрюннгенини юсюнден 
айтханды. Дизайн аны «жумушакъ 
кючю» болгъанын белгилегенди. «Сен 
кесинги багъалыкъларынгы аламат 
товарла эмда жумушла бла туура 
этмесенг, башхаланы ниет хазнала-
рын  хайырланып турлукъса», - деп, 
ол Россейде бирсиледе болмагъанча 
аллай дизайн проектлени жарашды-
рыу не заманда да кючлю болгъанын 
белгилегенди. 

- Сёз ючюн, озгъан ёмюрню 80-чи 
жылларында совет дизайнерле тыш 
къыраллада артда иги да кеч чыкъ-
гъан тюрлю-тюрлю техника эмда 
технологияла къаллай боллукъларын 
суратлап кёрген эдиле. Алай къурагъ-
ан - ол бирди, аны жашаугъа чыгъар-
гъан, айнытхан, бирсилени арасында 
жайгъан а  уллу ишди. Жарсыугъа, 
къыралны ол кезиуюнде быллай зат-
лагъа эс бурулмагъанды. Аны ючюн а, 
кёп жаны бла биз аланы къураучуланы 

тизмесине кирмей,  жаланда хайыр-
ланыучуланы санында къалгъанбыз. 
Шёндю Россей аллай жангылыч 
этмезге кюрешеди,-дегенди Виталий 
Савицкий

Рахайланы Борис республикада 
болум бла шагъырейлендиргенди. Ол 
билдиргенича, дизайн, архитектура 
эмда урбанистика регионну битеу-
лю продуктуна (ВРП) 300 миллион 
сомдан аслам  бередиле: «Бир жаны 
бла  къарагъанда,  ол артыкъ уллу 
да болмаз, алай республика кеси 
да гитче болгъанын эсге алсагъ а, 
хатасы жокъду», - дегенди Борис 
Магомедович.

Жангы оюмладан файда чыгъара 
билиу осал болгъаны регионда баш 
чурумладан бириди. Министр,  аны 
чертип, власть органла болумну 
тюрлендирирге кюрешгенлерин 
белгилегенди. Сёз ючюн, креатив 
индустрияланы айнытыу департамент 
къуралгъанды, норматив база да жа-
рашдырылгъанды. Гитче эмда орта 
предпринимательствогъа, кеслери иш 
къурап къармашханлагъа кёп жаны 
бла себеплик этиледи.

Ишчи кадрланы юсюнден Рахай улу 
энчи айтханды. Къабарты-Малкъарда 
алгъын заманлада бу жаны бла къыт-
лыкъ болмагъан эсе, бюгюнлюкде 
болум башха жанына бурулгъанды: 
уста специалистле, бегирекда чыгъ-
армачылыкъ жаны бла хунерлиле, 
бёлюмледе жетмейдиле. Этер амал 
барды: билим бериу программаланы 
айнытыу эмда жаш усталаны урунуу 
жаны бла онгдуруу.

Форумну кезиуюнде башхала да сё-
лешген эдиле. Бары да дизайн бёлюм 
саулай къыралда эмда Къабарты-
Малкъарда тынгылы тюрлениу чекге 
жетгенин чертгендиле. Айтылгъанны 
магъанасын бу сёзле бла туура этерге 
тийишлиди: жетишим болур ючюн, 
жамауат нени багъалагъанын би-
лирге, технологияла къайсы жанына 
айнырыкъларын ойларгъа, интеллект 
иеликни къыйматлы къорууларгъа ке-
рекди. Онгла бардыла, байдыла, ала-
дан хайыр кёрюу усталаны, бизнесни 
эмда властьланы къолларындады.

УЛБАШЛАНЫ Мурат.

Россейни халкъ артисти, 
дирижёр Валерий Гергиев 
оркестри бла бизни республи-
кагъа кёп кере келеди, хар 
жолдан ол унутулмазлыкъ, 
жарыкъ иш болады. Бу жол 
да Музыка театр толгъан эди. 
Концертге КъМР-ни Башчысы 
Казбек Коков да баргъанды 
эм анга бийик багъа берген-
ди. «Римский- Корсаковну, 
Бетховенни, Мусоргскийни эм 
башха композиторланы чыгъ-
армаларын оркестр сейир 
сокъгъанды. Бу  концерт бизни 
маданиятыбызда эсленнген 
огъурлу иш болгъанды. Вале-
рий Гергиев бла бирге сахнада 
иранлы дирижёр бла компози-
тор Александр (Али) Рахбари 
эм фахмулу пианист, виртуоз 
Абисал Гергиев усталыкъла-
рын кёргюзтгендиле.   Кеси-

ми эм Къабарты-Малкъарда 
жашагъанланы атларындан 
Валерий Абисаловичге, Мари-
ин театрны симфониялы орке-
стрине жюрек ыразылыгъымы 
билдиреме», - дегенди Казбек 
Коков. 

Николай Римский-Корса-
ковну «Шехерезада» сюитасы 
композиторну чыгъармачы-
лыгъында энчи жерни алады.  
Ол ариулукъгъа, сюймекликге 
аталгъанды, жомакъланы 
дуниясына элтеди. 

Людвиг ван Бетховенни Бе-
шинчи симфониясы адамны  
къадарны хорлагъанына жо-
раланнганды. Аны Бетховен 
сангырау бола тургъан жыл-
ларында жазгъанды. Адам не 
къыйынлыкъны хорлаяллыкъ-
ды, саны-чархы ауруса да, 
жаны уа кючлюлей къалады, 

дейди музыкасы бла компо-
зитор. Бешинчи симфонияны 
биринчи тактлары Уллу Ата 
журт урушну жылларында 
фашистлеге къажау кюрешни 
белгилери болгъандыла. 

Зал тылпыу алмай тынгы-
лагъанды чыгъармалагъа. 
Энчи къарсла Валерий Герги-
евни жашы - пианист Абисал 
Гергиевге саугъаланнгандыла. 

Белгилисича, Кавказны эки 
белгили дирижёрлары - Вале-
рий Гергиев  бла Юрий Темир-
канов шуёхлукъ жюрютгенди-
ле. Гергиевни фахмулу тенгини 
шахарына энчи эс бургъаны, 
анга хурмет этип тургъаны 
аны адамлыгъын кёргюзте-
ди. Озгъан жол келгенлерин-
де, концертни Темиркановха 
атагъан эди эм ол сюйген 
чыгъармаланы сокъгъанды 
оркестр. Музыкада – адамла-
ны къадарлары, жашау жолла-
ры. Аны  дуниясына элтген хар 
атлам да  байрамды! 

БАЙСЫЛАНЫ Марзият. 

Къабарты-Малкъарны би-
ринчи Президенти Валерий 
Коковну хурметине Нарт-
къаланы «Эльбрус» карто-
дромунда республиканы 
биринчилиги бла чемпио-
наты бардырылгъандыла. 
Эришиулеге Россейни жети 
регионундан алтмышдан 

аслам спортчу къатышхан-
дыла, ала усталыкъларын 
картингни онюч бёлюмюнде 
сынагъандыла. 

Битеукоманда эсепде би-
ринчи жерге Нарткъала-
ны къаууму чыкъгъанды, 
экинчи жерде Нальчикни, 
ючюнчюде уа Пролетарскны 

келечилери орналгъандыла. 
Энчи эсепледе Икрам Емку-
жев, Имран Додохов, Мансур 
Атаров, Герман Теуважуков, 
Ислам Кейбаков, Ислам Са-
блиров, Эльдар Хакунов, 
Руслан Дмитриев, Таукенла-
ны Эльдар бла Исмаил Буш-
токов хорлагъандыла, деп 
билдиредиле республиканы 
Башчысыны Администраци-
ясыны МАХ-да каналында.

Нальчикни Буз арасында 
бузда учуудан биринчи кере 
Къабарты-Малкъарны кубогу 
къуралгъанды, анга СКФО-ну 
бла ЮФО-ну сегиз регионун-
дан бла Москвадан 4-16-жыл-
лыкъ 200-ге жууукъ жаш фи-
гурист къатышхандыла, деп 
билдиредиле республиканы 
Башчысыны Администрация-

сыны МАХ-да каналында. 
 Эришиу эки кюнню ичинде 

бардырылгъанды, биринчи 
кюнде бузгъа эм кичи жыл 
сандагъы спортчула чыкъ-
гъандыла, экинчисинде уа 
абаданыракъла эришгендиле. 

Кубокну эсеплерине кёре ал-
тын майдалланы Абдуллаланы 
Даниял бла София алгъан-

дыла, «кюмюшлеге» тийишли 
Дуньяна бла Далила Адилге-
риевала, Агния Дзахмишева, 
Сальма Дохова болгъандыла. 
Аланы тренер Анжела Басос 
бла хореограф Адиса Канду-
рова хазырлагъандыла. 

ХАБИБУЛЛАХЛАНЫ 
Зульфия. 

Къабарты-Малкъарда бла 
Къарачай-Черкесде «Деловая 
Россия» жамауат организа-
цияны башламчылыгъы бла 
«Розовый октябрь» ангылатыу 
жумушланы тамамлап баш-
лагъандыла. Биринчи октябрь-
де уа видеоконференция амал 
бла шёндюгю медицинада 
магъаналы сорууладан бири 
– тиширыуланы саулукъларын 
сакълау эм рак аурууну баш-
ланнган кезиуде ачыкълау со-
руулагъа жораланып, «тёгерек 
стол» къуралгъанды.  

Аны «Деловая Россияны» 
КъМР-де бёлюмюню тама-
тасы, «Розовый октябрь» ак-
цияны башламчыларындан 
бири Гузеланы Индира бар-
дыргъанды. 

Тюбешиуде Черкесскде кли-
никаладан бирини таматасы, 
акцияны КъЧР-де жашауда 
бардырыугъа жууаплы Хубий-
ланы Мунира бла Ставрополь 
крайны Саулукъ сакълау ми-
нистерствосуну  лучевой диа-
гностика жаны бла штатдан ты-
шында специалисти  Андрей 

Кастарнов сёлешгендиле.
 Жыйылыугъа къатышханла 

тиширыуланы саулукъларын 
дайым да тинтирге юйре-
тиуню, ачыкъланнган къор-
къууланы юсюнден адамны 
элгендирмей ангылатыуну 
мадарларыны, медикле жа-
мауатда къаллай чырмаулагъа 
тюбегенлерини юслеринден 
айтхандыла. 

Сёз бизнесни бла медицина 
организацияланы араларында 
байламлыкъланы, бирге ангы-
латыу жумушла бардырыуну 
юслеринден да баргъанды. 

ТОКЪЛАНЫ Фатима 
хазырлагъанды. 

Жыйылгъанла белгилегенлерича, 
кётюрюлген сорууну магъанасы 
Россейни халкъларыны бирлигини 
жылында бютюн ёседи. Палатаны 
маданият, тин хазнаны сакълау эмда 
асламлы информация органла бла 
байламлыкъла жюрютюу жаны бла 
комиссиясыны башчысы Феликс 
Наков жылдан-жылгъа нарт тау-
рухлагъа аздан-аз эс бурулгъанын 
жарсып айтханды. 

- Нарт эпос, фольклорну бир тюр-
люсю болуп къалмай, аны миллетни 
энчилигин ачыкълагъан кесегиди. 
Таурухланы, жырланы, жигитлени 
юслеринден айтыуланы бирикдире, 
ол мамырлыкъны, адамлыкъны, 
огъурлулукъну бла зорлукъну, ба-
тырлыкъны, жамауатда халланы 
суратлайды. Аны биз Сосурукъну, 
Батразны, Ашамазны, Ёрюзмекни, 
Сатанайны эм башхаланы сыфатла-

рында кёребиз. Таурухла магъана-
ларын бюгюн да тас этмегендиле, 
жууаплылыкъгъа, абаданнга хурмет 
этерге, тюзлюкге итинирге, къары-
усузну жакъларгъа юйретедиле. 
Болсада бусагъатда, цифра амалла, 
асламлы маданият кенг жайылгъан 
болумлада, бир жанындан, бу уллу 
хазнабызны тас этерге къоркъуу 
ёседи. Бирси жанындан а, шёндю-
гюлю амалланы аланы сакъларгъа 
болушууда кючлери уллуду. 

Тепсеулени да унутмазгъа керекди: 
аланы юслери бла миллет тилле-
ни билмегенлени окъуна эпос бла 
шагъырейлендирирге онг чыгъады. 
Дагъыда нарт эпосну келир тёлюлеге 
ётдюрюрге электрон архивни къурау 
да себеплик этерикди, - дегенди ол.

«Россейни халкъларыны ассам-
блеясыны» регионда бёлюмюню 
башчысы Хаути Сохроков тин хаз-

наны сакълаугъа къырал даражада 
эс бёлюннгенин айтханды. Анга  
маданият министрни орунбасары 
Рита Таова да шагъатлыкъ этгенди. 
«Ведомствону бойсунууунда болгъан 
учрежденияла кеслерини майдан-
ларында буруннгулу таурухланы 
магъана ызларын кенг хайырлана-
дыла, нарт жигитлени сыфатлары 
уа суратчылагъа, композиторлагъа, 
тигиучюлеге илхам бередиле. Эпосну 
ышанлары миллет тилледе эслене-
диле, сёз ючюн, айланыулада, фра-
зеологизмледе, тенглешдириуледе. 
Таурухланы орус тилге кёчюрюу ала-
ны не къадар кёп адам окъуруна, ан-
гыларына себеп боллукъду, алай аны 

бла бирге миллет-маданият ышанла-
рын а тас этдирликди. Алай болмаз 
ючюн, таурухланы басмалагъанда, 
эки тилде да жазаргъа боллукъду», 
- деп къошханды Рита Таова. 

Жыйылгъанла ахырында нарт эпос 
музей экспонатча къалып къалмаз 
ючюн, аны харкюнлюк жашауда, 
адет-тёрелерибизде хайырланыргъа, 
аны юсю бла тёлюлени араларында 
байламлыкъланы кючлерге чакъ-
ыргъандыла. Айтылгъан оюмлагъа, 
этилген билдириулеге кёре эсгертиу-
ле жарашдырыллыкъдыла эмда жу-
уаплы органлагъа жиберилликдиле.

КУЛЬЧАЛАНЫ Зульфия.

Къыйматлы оюмну бла файданы 
арасы къысха болургъа тийишлиди  

Нальчикде Жаш тёлюню  юйюнде КъМР-де дизайн бёлюмню айныты-
угъа жораланнган форум ётгенди. Аны быйыл жаз башында бардырылгъан 
«Креатив Эльбрус» форумдан чыкъгъан жумушха санаргъа боллукъду. 
Анда чыгъармачылыкъ бёлюмню толусунлай ойлагъан эселе, бу жолгъу 
жыйылыу а аны энчи бир кесегини – дизайнны - магъанасын  тинтгенди.

 Жамауат палата

Нарт эпос – Ата журтха сюймекликни, 
бирликни бла келишиулюкню мурдору

Къабарты-Малкъарны Жамауат палатасында бардырылгъан «тёгерек 
столда» шёндюгю болумлада нарт эпосну сакълауну эмда жайыуну 
амаллары сюзюлгендиле. Жыйылыугъа палатаны, жамауат, маданият 
биригиулени, сейирлери болгъан министерстволаны, район админи-
страцияланы келечилери, алимле да къатышхандыла. 

 Концерт

Симфония макъамланы ажайыплы ингирлери 

Бу кюнледе Пятигорскде «Машук» билим арада 
«Къабарты-Малкъарны маданиятын айнытыуну 
жангы амаллары» деген программа бла 150 аслам 
маданият юйню оноучуларыны эм жаш тёлю бла 
ишлеу специалистлени окъутуулары барады, деп 
жазгъанды КъМР-ни Башчысы Казбек Коков MAX- 
да каналда.

Бек алгъа, дерслени къуралгъанлары магъаналы-

ды. Нек дегенде Президентибиз Владимир Путинни 
башламчылыкълары бла бардырылгъан миллет 
проектлени хайырларындан,  аслам халда  маданият 
юйле ишлегенбиз, иги кесеги да жангыртылгъанды, 
ала жангы оборудованияла бла жалчытылыннганды-
ла, бюгюнлюкде да ол иш тохтамай бардырылады.

Энди ол маданият юйлеге андан да бек сурам 
болурча этерге керекди. Сабийле бла жаш тёлю, 
алагъа жюрюп, фахмуларын айнытырча эм чыгъ-
армачылыкъ иш бла кюреширча онгла къурау баш 
борчладан бириди. Аны бла бирге бизни респу-
бликада маданиятда ёсюм болурча, музыка, театр 
эм чыгъармачылыкъ искусство да айнырча эмда  
бурунладан келген адетлерибизни, тёрелерибиз-
ни, халкъ чыгъармачылыкъны  да  сакъларгъа эм 
байыкъландырыргъа  онгланы къураргъа керекбиз.

Эллерибизни маданият юйлеринде айтылгъан 
ишлени тамамларгъа бизге тынгылы къураучула 
керекдиле,  дагъыда  ол мекямлагъа тюрлю-тюрлю 
сейирлери болгъан адамла сюйюп келирча этерге 
борчлубуз.

Къабарты-Малкъар башда сагъынылгъан про-
грамманы сингдириу бла биринчи регионнга са-
налады. Бу программа «Россей - онгланы берген 

къыралды» деген президент платформаны социал 
архитектурасыны институтуну эм «Машук» билим 
бериу араны болушлукълары бла бардырылады. 
Аны мурдорун «Маданият юйлени жаш тёлю бла 
ишлеуде магъаналары», «Шёндюгю маданият юй 
не бла эмда ким ючюн  жашайды» эм башха темала 
тутадыла.

Россей Федерацияны Президентини Админи-
страциясына, «Россей - онгланы берген къыралды» 
деген президент платформаны социал архитекту-
расыны институтуна бу окъутууланы бардырыргъа 
себеплик   этгенлери ючюн жюрек ыразылыгъымы 
билдиргенме. Андан сора «Машук» билим берген 
араны командасына бу тюбешиуню къурагъанлары-
на сау болугъуз дейме. Дерслеге къатышханлагъа 
уа илхам, жангы башламчылыкъла эм итиниулюк 
тежейме. 

Хар шахарда бла хар элде маданият юйледе 
толу жашау къуралсын, аланы эшиклери уа чыгъ-
армачылыкъ эм жамауат иш бла кюрешгенлеге, 
деменгили къыралыбызны маданиятын айнытыргъа 
себеплик этгенлеге ачыкъ болсунла, деп айтылады 
билдириуде.  

- Сёз ючюн, быйыл предприятияны 
файдасы 20 миллион сомдан озса, 
январьдан башлап  НДС бла ишлерге 
тюшерикди. Патент система бла хай-
ырланыуда да тюзетиуле алайдыла 
– файда 20 миллион сомдан озса, 
НДФ тёленирикди эмда келир жыл 
аллай предприятиягъа патент бериллик 
тюйюлдю,-дегенди Михаил Афашагов. 

Пандемияны кезиуюнде гитче эм ор-
талыкъ бизнесге страховой тёлеулени 
ёлчеми азайтылгъан эди, быйылдан 
аланы асламы кючлерин тас этгендиле, 
страховой взносну толусунлай  тёлерге 
тюшерикди. «Энтта бир жангылыкъ:  
предприятие «жукълап», бир сом фай-

да алмай эсе да, страховой тёлеулени 
этерге керек боллукъду»,-дегенди до-
кладчы.

 Инсанла уа файдаларындан налог-
ну (НДФЛ) тёлерикдиле:  беш тюрлю 
ёлчем кийириледи. Жылны ичинде 
файда 2,4 миллион сомдан озгъан 
кезиуде  налог 13 процент боллукъду. 
Беш  миллион сомгъа дери  эсе уа – 
15 процент, ол 5-20 миллион сомгъа 
жетсе – 18 процент, 20-50 миллион сом 
алгъанла  ахчаны 20 процентин на-
логлагъа ётдюрлюкдюле,  50 миллион 
сомдан   кёп ишлеген а 22 процентни.   

- Налог ахчаны барысындан да тё-
ленмейди, жаланда тохташдырылгъан 
ёлчемден озгъан кесегине  саналады. 
Энчи аскер операциягъа къатышханла 

бу излемледен эркин этилгендиле. Эки 
эм андан да кёп сабий ёсген юйюрлеге 
уа НДФЛ, налог вычетни тергеп, 6 про-
цент боллукъду,- деп ангылатханды 
докладчы. 

Дагъыда организацияны файда-
сына налог да ёсгенди (25 процентге 
дери). Ичги затлагъа, тютюннге, татлы 
суулагъа акцизле да кёбейтилгендиле.    

- Предпринимательлени араларында 
соруу бардырылгъанды. Анга къатыш-
ханланы ючден бири налог бизнесге 
къысыулукъ этеригине къоркъгъан-
ларын эмда ишлерин тюрлендирирге 
кереклисин белгилегендиле. Толусун-
лай айтханда, бизнес тюрлениулени 
юсюнден хапарлыды,  - дегенди ол.

 - Тюзетиуле бюджетни файдаларын 

кёбейтирге онг берликдиле. Ол санда 
келир жыл  баш финанс документни 
файдала бёлюмю 43,3 триллион сом-
гъа  дери кёбейтиллиги белгиленеди. 
Къоранчла 48,8 триллион сом боллукъ-
дула, ол 5,5 триллион сом дефицит бла 
къураллыкъды. Ахча къоркъуусузлукъ-
гъа, саулукъ сакълаугъа, билим бери-
уге, башха социал жумушлагъа къора-
тыллыкъды. Республикалы бюджет да 
бу тюрлениулеге кёре къураллыкъды,-
дегенди сёзюню ахырында докладчы.  

Советни келечилери налогла бла 
байламлы  тюрлениулеге  кёз къа-
рамларын билдиргендиле, кёбейтиуле 
бизнесге  салгъан къоркъууланы юсле-
ринден айтхандыла. 

Сюзюлген соруу бла байламлы  эс-
гертиуле къабыл кёрюлгендиле. 

 ТИКАЛАНЫ Фатима. 

 Бу кюнледе республиканы музыка жашауунда унутул-
мазлыкъ иш болгъанды: «Мариинский – Владикавказ» 
деген халкъла аралы фестивальны чеклеринде Мариинский 
театрны оркестри Нальчикде уллу концерт бергенди. 

 Жоралау

Биринчи Президентни намысына

 Спорт

Умутландыргъан атламла

 Башламчылыкъ

Тиширыуланы саулукъларына къайгъыра

«Тюзетиуле бюджетни ёсдюрюрге онг берликдиле»

 Амалла къурау

Маданиятны байыкъландырыргъа жарарыкъ дерсле



Биз биргебиз

 Билим

Усталыкъ

Жаш тёлюге сакъ кёзден къарагъанла

«Ишими сюеме, къолумдан келгенича 
тынгылы тамамларгъа кюрешеме»

Мен да алайма. Бютюнда ал-
гъаракъда биринчи устазым 

– Ахметланы Харунну жашы Ха-
жикъасым – дуниясын алышханын 
билгенимли, кёп келеди эсиме аны 
бла байламлы гитчелигим. 

Ол сабийликлерин уруш бла 
кёчгюнчюлюк сыйыргъан тёлюден 
эди – 1939 жылда Кёнделенде 
туугъанды. Алай бла, анга беш 
жыл иги да толгъунчу, аны юйюрю 
сюргюн жолуна чыкъгъанды. Киши 
жеринде, ала уа Къыргъызстанда 
Джалал-Абад шахаргъа тюшген 
эдиле, юйюр тамата ауушуп, са-
бийле – онжыллыкъ Чыммакъ, 
жетижыллыкъ Захират, бизни бу 
хапарыбызны жигити да аналары 
Текуланы Исмайылны къызы Жул-
дузханны къолуна къарап къал-
гъандыла. Тири адам болгъанды, 
алай болмай да не амал,  къолу 
неге да уста: тикгенди, эшгенди. 
Ёсе келген къызчыкъла да андан 
кёргенни этгендиле. Кеслери къа-
лай болсала да, къарындашлары 
Хажикъасымны уа окъутхандыла. 
Киров атлы орта школну 1957 жыл-
да Джалал-Абадда бошагъанды. 

Ол жыл окъуна юйюр Ата журт-
ха къайтханды. Ол, керти да, 

халкъыбыз насып сынагъан жылда 
не къадар жаш адам тургъандыла 
билим жолуна! Тынч а тюйюл эди 
къыргъыз, къазах школлада окъ-
угъан жашлагъа бла къызлагъа 
ана тилде адабият излемледе сё-
леширге, окъургъа да. Алай ала, 
ата-баба журтларына къайтып, 
иги муратлы, илхамлы, къанатлы 
эдиле. Мени устазым да алай. Хор-
латмагъандыла.

Алай эсгере эди бир эллим Улакъ-
ланы Хадис: «Кечирек келген эдик 
да, университетге къагъытларымы 
алыргъа унамагъандыла. Сора, 
бирле йюретип, республиканы 
жарыкъландырыу министри Чечен-
ланы Шамилге барама. Ол а, баям, 
таулу болгъаныма, кёчгюнчюлюк 
къыйынлыкъны чекгениме да жан 
аурутуп, педучилищеде окъурча 
этейим деп, мени ары иеди. Аны 
таматасы уа, къагъытларымы ал-
гъанлай: «Чечен улу сени киминг 
болады?» – деп сорады. «Минис-
трди», – дейме, башха акъыл кел-
мей башыма. Ол а, бармакъчыгъын 
да ойната: «Хыйлачы!» – деген эди 
манга. Баям, ангыламай эди Ша-
мил Шахангериевични  халкъына 
болушургъа сюйгенин, аны борчуна 
санагъанын». Быллай кёп юлгю 
келтирирге боллукъду халкъым 
дегенлени юслеринден.

малкъар школлада жетишмей,
Устазланы билимлерин ёс-

дюрген институтда башланнган 
классланы устазларын хазырлагъ-
ан курсла ол заманлада ачылгъан 
эдиле. Анда Будайланы Ахматны 

къолунда окъугъандыла Хажикъа-
сым да, аны нёгерлери да. Окъуп 
бошагъанлай, Хажикъасым Хару-
нович урунуу жолун Кёнделенни ол 
заманда сегизжыллыкъ школунда 
башлагъанды. Узакъ созмай, ишин-
ден айырылмай, Къабарты-Мал-
къар къырал университетни фило-
логия факультетини орус-малкъар 
бёлюмюне кирип, аны 1965 жылда 
тауусханды. 

Бизге дери ол бир къауумну
5-чи классха дери жетдирген 

эди. 1963 жылда биз аны къолуна 
тюшген экинчи къауум эдик. Жети 
жыл жетмегени бла байламлы, 
мени школгъа берир акъыллары 
жокъ эди юйдегилени. Атам, анам 
да ыннамы айтханы бла жашагъ-
андыла, ол а тынгылай эди. Баям, 
алыкъа къарыусузду деп. Сора мен 
къоншуда жашагъан къарт кели-
нибиз Акийден тилейме, элт мени 
школгъа, деп. Эрикген болур эди, 
элтеди. Алыргъа унамайдыла алда 
сылтау бла. Директоргъа киреди 
амма. Ахметланы Локъман бла 
келишип, мени анда къоюп кетеди. 
Алай бла жарым жылны ичинде 
сынаудан ётгенимден сора жаз-
гъандыла класс журналгъа. Алай 
а жангы жылны байрамында ёл-
када манга иги окъугъаным ючюн 
устазым Сафарянны «Султан-Бек 

Абаев» деген китабын берген эди 
саугъагъа. Ол бюгюн да сыйлыды 
манга

Хажикъасым Харуновични биз 
барыбыз да бирча сюйгенбиз. Тюш-
ден сора окъуучу эдик да, алгъа 
келип, жыйылып, аллына барыучу 
эдик.Сора тёгерегинден алып, 
къайтыр эдик классха. Дерсге кеч 
къалгъан дегенча зат а болгъан да 
этмегенди бизде. Аны хар бирибиз 
да бек магъаналы адамгъа санагъ-
анбыз. Андан тарыгъып эшитме-
генме бир тенгими да. Ол заманда 
аллай зат болгъан да этмегенди. 
Биз битеу классыбыз бла бирден 
жыйылып барыучу эдик алагъа. 
Жулдузхан да бизге бек жарыкъ 
болгъанды, олтуртуп, неси болса 
да, салыучу эди аллыбызгъа. 

Устазыбыз билмеген зат жокъ
эди: шинтикле тизип, сюегенди 

бизни хор бла жырларгъа. Аламат 
ауазы болуучу эди. Сурат ишлерге 
да уста. Кёп жылланы «Заман», 
«Советская молодёжь», «Горняц-
кая слава» газетлени штатларында 
болмагъан корреспонденти болуп, 
эллилерибизни юслеринден аламат 
материалла жазып да тургъанды. 
Аны санагъаным, бизни да юйрет-
генди кеси билген затлагъа. 

Мени биринчи назмуму да ол 
окъугъанды. Таукел да этгенди. 

Алай болмай да къалай, ол кеси 
да назмучу эди сора. Эки поэзия 
китапны авторуду: «Иги адам – элге 
билек», «Тал бешик». 

Устазыбыз бизге бек къайгъы-
рыучу эди, кесибизни жюрют-

генибизге, тизгинибизге, кирсиз-
лигибизге да. Кертисин айтханда, 
бизни киши жеринден къайтып 
келген ата-аналарыбыз асыры иш 
кёллюле болгъандан, бизни юйре-
тирге заманлары окъуна болгъан 
болмаз дейме бюгюн, ызыма къа-
расам. Халкъ анча жыл тансыкъ 
болуп тургъан ата-баба журтунда 
башы кирир жер ишлерге талпый 
эди. Биз, мени тёлюм, барыбыз да 
сынагъанбыз ол заманны, саман 
кирпичлеге топуракъны да кёп мал-
тагъанбыз Ажокъа суу боюнунда. 
Ач, жаланнгач этмегендиле – бе-
рекет уллу эди хар юйде. Юйретген 
а кёп затха къартла бла устазлары-
быз этгендиле. 

Хар бир байрамгъа назму окъ-
уп, жыр айтып хазырлана эдик. 
Адабиятха, поэзиягъа сюймеклик 
да андан башланнганды бизде. 
Устазыбыз бизни ич дуниябызны 
адабият жигитлени юлгюлеринде 
къурагъанды. Ма ол себепден биз-
ни арабызда аман иш этген жокъду. 
Хар бирибиз да онгубузгъа кёре тюз 
жашау эте келебиз. Хажикъасым 
Харуновични битеу жууукъларыбыз 
таныгъандыла, алай сюйюп хапар 
айтыучу эдим мен алагъа. Бирде 
ата къарындашым Володягъа къыз 
туугъанда, анга ат сайлай болгъан-
да таматала, аны атын атагъыз 
дегенсе деп, бюгюн да кюледиле, 
эсгерселе. 

Хажикъасым Харунович, бизни-
ча, кёплени къууандыргъанды 

– алтмыш жылдан артыкъ ишле-
генди Кёнделен элни школларын-
да. Жетишимлери бла байламлы 
РСФСР-ни, республиканы, районну 
да махтау, ыразылыкъ къагъытла-
ры бла кёп кере саугъаланнганды. 

Устазым тёрт аламат жашны 
атасыды. Жашла бары да бир-эки 
бийик билим алып, бирер жууаплы 
жерде ишлейдиле. Юйдегиси, Жа-
шууланы Юсюпню къызы, ачыкъ 
мангылайлы Люба кеси да устазды. 

Мени жетишимлериме кимден 
да бек къууаныучу устазым дуни-
ясын алышханды. Мен, саулугъум 
осалдан, аны ашырырча болмагъ-
анма. Кечирек эшитгенимде уа, 
бек жарсыгъанма. Жашау алай 
барады десем да, биринчи устазы-
мы огъурлулугъу тауусулду, жерге 
кетди деген сёзге ийнанырыгъым 
келмейди. Ийнанып да къалай – ол 
бизни, алтмыш жылны ичинде окъ-
утханланы, хар бирибизде жашап 
турлукъду сора?!

МУСУКАЛАНЫ Сакинат. 

Геляланы Жаннет, Жамалны къы-
зы, Огъары Жемталада мектепде 
33 жылны малкъар тилден  бла ада-
биятдан дерсле береди. Аллай бир 
жылны ичинде бу дерслеге сагъатла 
шёндюден кёп бёлюннген заманланы 
да биледи. Шёндю уа аз заманнга 
кёп затны ангылатыргъа тюшеди. 
Аны эсге алып, мектепни директору 
Къудайланы Абдул-Керимни жашы 
Марат малкъар элде ёсген сабийле 

орусча сёлешип турмазча амалланы 
сынамы болгъан Жаннет Жамаловна 
бла бирге излейди. Бу суратда да дер-
сден тышында не этерге боллугъун 
сюзе тургъан кезиулериди аланы. 

Огъурлу устаз дерслеринде «За-
ман» газетни, «Минги-Тау», «Нюр» 
журналланы хайырланады, малкъар 
жазыучуланы китапларын окъуйду. 
Жанет Жамаловнаны коллективде 
сыйы уллуду, намысы  да жюрюйдю. 

Мал доктор – ол багъыу жаны бла  
терен  билимни, къанатлыланы, жаныу-
арланы, малланы сюйюуню эмда аланы 
иелери бла бир тилли бола билиуню 
бирлешдирген усталыкъды. Битеу ол 
ышанла Къабарты-Малкъарда вете-
ринар медицина араны директоруну 
орунбасары  Батталаны Ибакъны жашы 
Азрет-Алийде бардыла. Бюгюн ол биз-
ни ушакъ нёгерибизди.

- Азрет-Алий, бек биринчи, бу усталыкъ-
ны не хыйсапдан сайлагъанынгы юсюнден 
айтсанг эди.

- Мен  Кичибалыкъда туууп ёсгенме. Ата-
быз кёп мал тутханды. Алай эсе уа, къайсы 
элли жашчыкъча, мен да гитчелигимден 
анга болуша, маллагъа къарагъанма, 
ашларын, сууларын бергенме, бичен да 
хазырлагъанма. Атабыздан кёп затха юй-
реннгенме. 

 Мектепни бошагъанымдан сора уа,  андан 
ары окъургъа къайры барайым, деп сагъыш 
эте турмагъанма: Къабарты-Малкъар къы-
рал университетни эл мюлк бёлюмюне кир-
генме. Аны да жетишимли бошап, ветеринар 
усталыкъ алып чыкъгъанлай, Нартанда юй 
къанатлы фабрикада ишлерге буюрадыла. 
Эки жылдан а Биринчи Чегемде колхозда  
мал доктор болуп эки жыл тургъанма. Ызы 
бла  Къабарты-Малкъар агромелиоратив ин-
ститутда (шёндю Къабарты-Малкъар аграр 
къырал университет)  ветеринарияны юсюн-
ден лекцияла окъуп алты жыл ишлегенме. 

Андан сора биягъы Чегемге келип, «Горец» 
юй къанатлы фабрика жабылгъынчы баш 
мал доктор болуп да уруннганма. Талай жыл-
ны КъМР-ни Ветеринария жаны бла управ-
лениясында баш мал докторну къуллугъун 
толтургъанма, андан КъМР-ни Эл мюлк ми-
нистерствосуну ветеринар управлениясына 
башчылыкъ этгенме, 2015 жылдан башлап 
а Къабарты-Малкъар ветеринар медицина 
арада урунама. Ишими сюеме, къолумдан 
келгенича тынгылы тамамларгъа да кюре-
шеме. Махтаннган этгенча болмасын, мен 
жууаплы болуп, малланы, къанатлыланы, 
жаныуарланы араларында да къоранч бол-
магъанды, деп таукел айтыргъа боллукъма.

- Ишингде иги эмда къыйын, осал зат-
лагъа нени санайса?

- Ишими игилиги – малларынгы халларын 
билесе, элге барсанг, жарсыулары бол-
гъанлагъа болушаса. Тамамлагъан ишинги 
хайырын кёрсенг, къууанаса.

Осал жаны уа – мал адамны ачытыргъа 
боллукъду, аны себепли сакълыкъ керекди. 
Мал докторну иш хакъы да  аламатды  дерча 
тюйюлдю. Сора адамлагъа къарагъан врач 
саусузгъа къалай терк жете эсе да, мал док-
тор да, жауунду, къарды, иссиди, жол жокъду 
деп къарамай, тийишли жерге мычымай 
жетерге керекди. Мал ауруса, анга да терк 
болушлукъ изленеди.

- Кесинг а мал тутамыса?
- Бюгюнлюкде Чегем шахарда жашайма. 

Жарсыугъа, мал тутама десем да, кютер 
жер жокъду. Тёгерек-башда кёп къатлы 
юйле ишленнгендиле. Энчи иелиле жерлени  
алгъандыла, тёгерекни бегитгендиле. Андан 
сора да, ишден бошамайма, заман бек аз 
къалады. Малла тутама десенг а, аланы 
юслеринде турургъа, хар не гитче керекле-
рине да тынгылы къараргъа, заманында 
ашларын-сууларын берирге керекди.

- Бусагъатда, барыбыз да билгенликден, 
колхозла, совхозла жокъдула, элледе жа-
шагъанланы араларында  малла тутханла 
аздыла. Сора сиз тамамлагъан иш керек 
боламыды?

- Колхозла, совхозла болмагъанлыкъгъа, 
энчи иели фермерле, мюлкле бардыла. 
Ала аз тюйюлдюле. Элледе да кёпле малла 
тутадыла. Хау мал алгъынча кёп тюйюлдю, 
болсада республикада  жюз мингден артыкъ 
тууар, эки миннгден аслам да къой бардыла. 
Адамла тауукъла, къазла, баппушла да жая-
дыла. Дагъыда итлери, киштиклери, башха 
жаныуарлары болгъанла да аз тюйюлдюле. 
Аны себепли бизни ишибиз керекди, кюн 
сайын да сурамлыды.

Сёзсюз,  жери, башха онглары болгъанла 
уа мал тутаргъа керекдиле деп, мени оюмум 
алайды. 

- Бу усталыкъны сайлап, сюйюп келген 
жаш адамла уа бармыдыла?

- Хау, насыпха, аланы саны жылдан-
жылгъа ёсюп барады. Баям, жаш адамла 
ангылай болурла  тамблагъы кюнню магъ-
анасын. Сёзсюз, ол эл мюлкге къайтыуду, 
аны айнытыуду. Окъуу жылны ахырында 
университетден эллиге жууукъ специалист эл 
мюлк жаны бла билим алып чыгъады, аланы 
иги кесеги мал докторладыла. Ала элледе, 
шахар тийресинде да кеслерине иш тапмай 
къалмайдыла.

- Управленияда уа сизни ишигиз не бла 
байламлыды?

- Маллагъа, къанатлылагъа, башха жа-
ныуарлагъа деп да дарманла келедиле. 
Биз аланы алып, тийишлисича юлешебиз. 
Къайда не ауруу чыгъып къалса, аны «отун» 
терк ёчюлтюуню къайгъысын этебиз, ол 
жайылмазча мадарланы хайырланабыз. 
Къысхасы ишибиз аз тюйюлдю.

- Эллилеринг а сенден болушлукъ из-
леймидиле?

- Хау, малы ырахын болгъан, мени келге-
ними билгенлей окъуна, болушлукъ излейди. 
Алагъа дарманла элтип да бериучюме. 
Бирле уа телефон бла сёлешип, былай бол-
гъанды,  къалай болайыкъ, деп сорсала, не 
этериклерин ангылатама. 

- Мал доктор къаллай адам болургъа 
керекди?

- Бек алгъа, ишин сюйген, аны тынгылы та-
мамлагъан,  не гитче затха да уллу кёллюлюк 
этмеген. Мал доктор малгъа, аны иесине 
къайгъырыулу болмай, жаланда ахча ишлей-
им, къалгъаны уа мени жумушум тюйюлдю, 
деген адам болмазгъа тийишлиди. Аллай 
инсан бу ишден бек кери турургъа  керекди.

Ушакъны ХОЛАЛАНЫ Марзият 
бардыргъанды.

Биз барыбыз да хурметлеген, сюй-
ген да устазыбыз Шабатукъланы  
Налдюз Алихажиевна бу кюнледе 
кесини 89-жыллыгъын белгилейди. 
Къадар алай тюшюп, ол дуния жа-
рыгъын Огъары Малкъарны эски эли 
Мухолда 5 октябрьде кёргенди. Бир 
жол, биз аны бла ушакъ этгенибизде 
уа, ол аны алайлыгъын къадарны 
бир энчи белгисине санагъанын 
айтхан эди. «Жашауум манга устаз 
усталыкъны саугъагъа  бергенча, аны 
алай санайма», - дегенди.

Налдюз Алихажиевна Бабугентни 
орта школунда кёп тёлюлени орус 
тилни бла адабиятны жашырын-
лыкъларына тюшюндюре, кесини 
бир башхалагъа ушамагъан ариу 
ауазы бла да сюйдюргенди. Бек сей-
ири уа: окъуугъа-билимге итиннген 
тиширыу ол заманда къолунда юч 
ууакъ сабийи бла киргенди КъМКъУ-
гъа. Алгъа башланнган класслада 
устазлыкъ этгенди, ызы бла уа та-
матаракъланы орус литературадан 

окъутханды. Къуру дерсле бергени 
бла чекленип къалмай, жамауат  
ишге тири къатышханды, Эл советни 
председателини орунбасары болуп 
да тургъанды.

Ишге итиниулюгю  бла ол эм алгъа 
завуч, кёп да бармай а мектепни 
директору болады. Кертиди, бюгюн-
люкде школгъа тиширыу башчылыкъ 
этгени бла биреуню да сейирсин-
дираллыкъ тюйюлсе. Алай эсе да, 
Налдюз Алихажиевна кесини ишин 
ким да юлгю алырча бардыргъанды.

Къужонланы къызлары мектепге  
онюч жылны таматалыкъ этгенди. 
Анча заманны ичинде ол мекямгъа 
класс отоула къошдургъанды, устаз-
ланы юйюн, эркин эмда жарыкъ 
спортзалны ишлетгенди. Тизгиннге 
уллу эс буруп, школну арбазына, 
тийресине да асфальт салдыр-
гъанды, терекле орнатдыргъанды. 
Ол директорлукъ этген жыллада 
бери къонакъла да терк-терк келип 
тургъандыла. РСФСР-ни ол заман-

дагъы жарыкъландырыу министрини 
орунбасары Георгий Веселов да бери 
келгенинде, бу мектепни болумун,  
аны жетишимлери да бийик дара-
жада болгъанларын белгилегенин 
чертирчады. 

Урунуу жолун 1958 жылда Наль-
чикде педагогика училищеде мек-
теплени устазларына деп ачылгъан 
тёртайлыкъ курсланы бошагъандан 
сора башлап, кёп тёлюлени окъ-
утхан устазыбызны директорну 
къуллугъуна да октябрьни бешинчи-
синде салгъан эдиле. Ол узакъ тау 
элде билим бериуню качествосун 
ёсдюре, жаш тёлюню окъутуугъа-
юйретиуге къошумчулугъу ючюн 
«РФ-ни халкъгъа билим бериуюню 
отличниги» деген даражалы атха да 
тийишли болгъанды.

Тёрт сабийни да ёсдюрюп, ишин-
де бет жарыкълы болуп, жаланда 
жашагъан элини угъай, районда 
билим бериуню кёрюмдюлери 
бийик болур ючюн къайгъыргъан 

устазыбыз эмда директорубуз, 
айтханыбызча, кесини туугъан кю-
нюн белгилейди. Бюгюнлюкде аны 
ёсдюргенлери, туудукълары бла да 
бирге биз да, ол окъутханла эмда 
юйретгенле, хурметлеген устазы-
бызны алгъышлайбыз. Ол бюгюн-
люкде да кесини окъуучуларыны 
жетишимлерине кёллене, аны къа-
тыбызда барлыгъына, тирилигине 
да къууана, саулукъ-эсенлик ёмюр 
да тилейбиз.

МОКЪАЛАНЫ Зухура.

Ыразылыкъ

Окъутууну игилендириуге къошумчулугъу уллуду

Унутмау

«Ариу кёрюп, айтама атын»
Устазланы байрам кюнлеринде ким да эсгереди жашаула-

рында бек магъаналы адамланы. Бютюнда бег а – биринчи 
устазын. Аллай устазланы юслеринден жазадыла поэтле. Сёз 
ючюн, Къулийланы Къайсын. Гыттыуланы Максим да алай. Ол: 
«Атамы атын айтханымча, ариу кёрюп, айтама атын», – дейди.

Огъары Жемталаны мектебинде 
кёп тюрлю эришиулеге къатышып, 
алада хорлам болдургъан устазла 
бардыла. Юйретиу жаны бла ди-
ректорну кенгешчиси Занкишиланы 
Жамиля жаш адам болгъанлыкъгъа,  
бу шкафда махтау къагъытла барысы 
да аныкъыладыла. Сабийле кесле-
ринден таматала бла дерследен сора 
къалай саламлаша билгенлерин ол 
школда болуп кесибиз да кёрдюк. 

Элчи Таукенланы Халиматны 
къатына барып, бир ариу бала-
чыкъла аны бла саламлашдыла, 
бизге да, адет-тёредеча, салам 
берирге  унутмадыла. Юйретиу иш 
бу мектепде къалай къуралгъанын 
Жамиляны махтау къагъытларын 
кёргюнчю да ангылагъан эдик. 

Сурат ны МАМАЙЛАНЫ 
Алий алгъанды. 

Нальчикде Маданият фонд «Къабар-
ты-Малкъарны эрттегили жашауу» деген 
проектини чеклеринде  «Махтаулукъну 
жоллары бла» деген  тюбешиу къурагъанды. 
Ол Донецк, Луганск халкъ республикала-
ны, Запорожье эмда Херсон областьланы  
Россей Федерациягъа къошулгъаныны 
кюнюне жораланнган эди. Анга  кёп тёлю-
лени келечилери къатышхандыла. Ала ёсюп 
келген тёлюню патриот ниетде юйретиуню 
юсюнден сёлешгендиле. 

«Къурулушчу» колледжни студентлери 
Халкъла аралы черкес ассоциацияны 
президенти Хаути Сохроков, Нальчикде 
ветеранланы жамауат советини председате-
лини орунбасары Лейля Пшихачева, «Аскер 
къарындашлыкъ» битеуроссей жамауат 
биригиуню регион бёлюмюню къаууму, 
КъМР-ни Жамауат палатасыны къауумуна 
кирген  Владимир Абаноков, «Ата журтну 
къоруулаучулары» фондну  регион бёлю-
мюню эмда СВО-да ёлгенлени юйюрлерини 
келечилери бла да тюбешгендиле.

Хаути Сохроков бу кюнню белгилеуню 
магъанасыны юсюнден  юлгюле келтирип 
айтханды. СВО не ючюн башланнганын 
ангылатханды, аны баш сылтауу Украинаны  
оноучулары бардыргъан терс ыз болгъанын  
айтханды. 

Хаути Сохроков, башха къонакъла да сту-
дент жаш тёлюню тарыхны дурус билирге 

чакъыргъандыла, тамата тёлю Уллу Ата журт 
урушда, бусагъатда уа энчи аскер операци-
ягъа къатышхан аскерчилерибиз хорлам 
болдура келгенлерин да эсге салгъандыла.

Тюбешиуге келгенлеге «Заоблачный  
фронт» деген документли фильм да кёр-
гюзтюлгенди. Ол Уллу Ата журт урушну кези-
уюнде Кавказны къорууларгъа сюелгенлени 
юсюнденди.

- «Аскер къарындашлыкъ» жамауат бири-
гиу бла бирге  «Забвению не подлежит» де-
ген  проектни чеклеринде документли  филь-
млени къауумун  кёргюзтюрге келишгенбиз. 
Аланы араларында афганистан къаугъагъа 
къатышханланы юслеринден фильм да бар-
ды. Аланы барысыны да  тарых магъаналары  
теренди. «Махтаулукъну жоллары бла» деген 
проектни жашауда бардыра, жаш адамланы 
патриот ниетде юйретген  ол фильмлени 
кёргюзте, Маданият фонд, арада кёзге 
кёрюнмеген байламлыкъны тохташдырыу 
бла чекленип къалмай, озгъан заманны 
жигитлерине хурмет этеди, алай бла бизни 
барыбызны да тамблагъы жарыкъ кюнюбюз 
ючюн  къайгъырады. Биз дурус билебиз, 
жаланда биригип, бир бирге хурмет, биле-
клик  эте, туугъан жерибизге сюймеклигибиз 
бла къаллай къыйынлыкъланы да ётерге 
къолубуздан келлигин»,- дегенди  Маданият 
фондну таматасы. 

ДАЛХАТЛАНЫ Марзият.

Байламлыкъны кючлерге алланып

КЪОНАКЪЛАНЫ Хасан 

 Ангылатыу

Спорт Жоралау Жарыкъ халда эмда хурмет бла

 Журтубуз

Ташла дуниясы

Нальчикни тиширыуларыны 
шахар советинде «Илхамла-
ныу» деген ат бла поэзияны 
сюйгенлени клубу ишлеп 
башлагъанлы иги кесек заман 
болады. Анга кёп тёлюлени 
келечилери жюрюйдюле. 
Бирге олтуруп, бу жерли по-
этлени назмуларын, алагъа 
кёре жазылгъан жырланы да 
айтадыла. Бу кюнледе уа анда 
Уллайгъанланы халкъла ара-
лы кюнюне жораланнган тю-
бешиу болгъанды. Ол «Мени 
къартлыкъ хорламаз» деген 
ат бла жарыкъ халда, чам 
эмда лакъырда бла да сейир 
ётгенди. Анга Нальчикде, 
аны къатындагъы элледен да 
тамата къауум чакъырылгъан 
эди. Алагъа тюбешиуню къу-
рагъанла жюрек ачыкълыкъ 
халда эмда уллу хурмет бла 
тюбеген эдиле. 

Алгъын жыллада тюрлю-
тюрлю ишледе, къырал къул-
лукълада, искусствода, ма-
даниятда, билим бериуде, 
медицинада, илмуда, спортда, 
дагъыда кёп башха бёлюм-
леде урунуп, республиканы 
хар жаны бла да айныууна 
юлюшлерин къошхан тамата 
тёлюбюзге, бютюнда жигер 
тиширыулагъа, сёзсюз, энчи 
аскер операциягъа къатышхан 
жашланы аналарына тюбеши-

уле, ингирле къурау советде 
ахшы тёреге айланнганды. Бу 
жол да биргиу ол адетинден 
артха турмагъанды. 

Тиширыулагъа деп хантлы 
столла къуралгъандыла. Къо-
накъла жерлерине олтуруп 
тынчайгъандан сора, аланы 
советни таматасы, КъМР-ни 
Жамауат палатасыны келечи-
си Лидия Дигешева алгъыш-
лагъанды. «Уллайгъанланы 
халкъла аралы кюню тамата 
тёлюге кёп жылланы бет жа-
рыкълы уруннганы эмда чек-
сиз уллу жашау сынамы ючюн 
хурмет этиуню белгисиди. Бек 
башы уа – жамауатны эсин ул-
лайгъанлагъа сакъ болургъа, 
къайгъырыргъа кереклисине 
бурууду, аланы инсанлыкъ 

эркинликлерин сакълауду, 
жашауларын ырахатлы этиу-
дю. Арагъызда уруш ачыуун, 
кёчгюнчюлюкню, ачлыкъны, 
жаланнгачлыкъны, башха 
къыйынлыкъланы да сынап, 
алай а бюгюлмей, быллай 
огъурлу жыл саннга дери жет-
генле кёпдюле. Аллыгъызда 
баш урабыз»,- дегенди.

Андан ары ол бу байрамны 
тарыхын эсге салгъанды. Тю-
бешиуге келген тиширыуланы 
Къулийланы Къайсынны, Зу-
макъулланы Танзиляны, Алим 
Кешоковну, дагъыда башха 
авторланы назму тизгинлери 
бла алгъышлагъанды.

Жамауат биригиуню та-
матасыны орунбасары Чек-
келаны Рахима уа алгъыш 

сёзюнде уллайгъанланы жа-
шауларын ырахатлы этер 
ючюн советни къауумна 
киргенле къолдан келгенни 
аямазлыкъларын айырып 
айтханды. Андан сора ол  Ул-
лайгъанланы айлыгъында  ре-
спубликаны мектеплеринде, 
маданият юйлеринде, китап-
ханаларында, театрларында 
тюрлю-тюрлю  ишле барды-
рыллыкъларын, урунууну ве-
теранларын алгъышларыкъ-
ларын, дагъыда кёп башха 
жумушла къураллыкъларын 
билдиргенди. Алай артда да 
къартла тургъан юйню да 
жокъларыкъларын, саугъала 
да элтириклерин да айтханды.

КъМР-ни эмда РСФСР-ни 
халкъ артисти, профессор 

Наталья Гасташева уа жый-
ылгъанланы жырлап алгъыш-
лагъанды. Башха тиширыула 
да кеслерини, жууукъ-ахлу-
ларыны да къадарларыны 
юслеринден эсгергендиле. 
Яникойда жашагъан Кюч-
мезланы Залийхатха быйыл 
октябрь айда 101 жыл толгъа-
ныны юсюнден да сагъыныл-
гъанды. Энчи аскер операци-
ягъа къатыша тургъан жашла 
барысы да хорлам бла сау-
саламат юйюрлерине къай-
тырларын да тежегендиле. 
Ата журтну эркинлиги ючюн 
къазауатда ёлген аскерчи 
жашланы бир минутну шош 
сюелип хурметлегендиле. 

Тюбешиуню кезиуюнде ти-
ширыула жаш заманларын-
да жырладан бир ненчасын 
айтхандыла. Бу жерли эмда 
кёп башха белгили поэтлени 
назмуларын малкъар, къа-
барты, орус, авар, дюгер, 
эбизе тилледе окъугъандыла. 
Расул Гамзатовну «Зурнукъ-
ла» деген жырын а барысы 
да бирден айтхандыла. Ахы-
рында уа тюбешиуге келген-
лени хар бирине да советни 
къауумуна киргенле саугъала 
бергендиле.

ХОЛАЛАНЫ Марзият.

Арт жыллада къауум жаш адам, ташланы 
кесип, ичлеринде сейир  суратланы ачыкъ 
этедиле. Суратла уа хар бири да кесича бир 
башха тюрлю,  бирге ушагъан экисин кёр-
мезсе. Бирлери къанатлылагъа ушайдыла, 
бирлери уа – губулагъа. Бир-бир ташланы 
ичлеринден а къатып къалгъан чокъуракъла 
да чыгъадыла, ала  тенгиз жаныуарладыла. 

Ала бери таулагъа къайдан чыкъгъан 
болурла дегенде, алимле айтханнга кёре, 
дунияны бир кезиуюнде бу тийреле тенгиз 
тюбю болгъандыла. Къалыубалада жер кё-
тюрюлюп, тенгиз тюбю ёрге чыгъады, бийик 
таула, къаяла болады. Суу кетгенден сора уа, 
ол жаныуарла, къатып, таш болуп къаладыла. 

Энди ала хар ташда да жокъдула. Юйренн-
ген жашла биледиле аланы. Аладан бири 
Бабугентден Башийланы Арсенди. Ол къа-
уум жылдан бери кюрешеди бу иш бла. Кёп 
болмай Чирик кёлню тийресинде таш музей 
ачханын да жазгъан эдик газетде. Анда кёп 
тюрлю таш суратла кёрюрге боллукъду. Бир-
лери къабыргъагъа тагъылыпдыла, бирлери 
уа тапкалагъа тизилип. Башында айтханым-
ча, хар бири да кесича сейир.

Музейни отоууну бир жанында уа жонулгъан 
таш бла агъачдан ючаякъ тепси да кёребиз. 
Агъач бла таш бирге къошулуп ишленнген 
тепси да кесича сейирди. 

Таш музейге къараргъа тышындан, бу 

жерли адамла да кёп келедиле. Мен ары 
баргъан кюн Герпегежден, Бабугентден да 
бар эдиле адамла. 

ОСМАНЛАНЫ Хыйса.

Быйыл жылны башындан бери «Россети 
Северный Кавказ»-«Каббалкэнерго» компа-
нияны келечилери 0,4 эм 10 кВ ток чыбыкъла 
тартылгъан бетон чыпынлада (ЛЭП) эркинлик-
сиз оптоволокно интернет ызланы, реклама 
конструкцияланы, кече жарытхан приборланы, 
камераланы эм башха затланы да ачыкълар 
эмда кетерир ючюн рейдле бардырадыла. Бю-
гюнлюкде аны чеклеринде районланы асла-
мысында иги кесек бузукълукъ табылгъанды. 

Саулай алып айтханда, сагъынылгъан кези-
уде 6369 чыпында оптоволокно тартылгъаны 
ачыкъланнганды. Анга кёре техника жаны 
бла бузукълукъ этилмезча, беш интернет-про-
вайдер бла келишим къуралгъанды. Андан 
сора да, къошакъ халда телекоммуникация 
биригиуле бла да байламлыкъ жюрютюлюрча 
мадар этилгенди. 

 Аны бла бирге электрокюч бла жалчытхан 
«Каббалкэнерго» биригиуню келечилери 
законодательствогъа кёре къошакъ халда 
бир тюрлю оборудованияны салыр ючюн, 
тийишли келишим этилирге кереклисин да 
ангылатадыла. Алай болмаса, къысха заман-
да ток чыбыкъланы кетерирге тюшеригин да 
билдиредиле. 

Андан сора да, интернет ызланы тартхан 
организация этиллик ишлени юсюнден алгъа 
ток бла жалчытхан биригиуге документ халда 
билдирирге борчлуду. Ызы бла энергетикле 
къоркъуусузлукъ жаны бла техникадан ин-
структаж ётдюрюрча мадар да этилликди. 

– Биригиуню специалистлери ток баргъан 
ызлада бузукъланы ачыкълар ючюн элледе 
рейдле бардырадыла. Быллай мадар адамла-
ны къоркъуусузлукъларын жалчытырча эм ток 
бла тынгылы этерча тамамланады,- дегенди 
«Россети Северный Кавказ» – «Каббалкэнер-
го» биригиуню таматасы Резуан Загаштоков.

Эсге сала айтсакъ, ток чыпынлада эркинлик-
сиз тагъылгъан абериле монтёрлагъа планда 
белгиленнген эм башха ишлени  бардырыргъа 
уллу чырмау саладыла. Аны бла бирге энер-
гокюч объектлеге жууукълашхан къоркъуулу 
болгъанын да  унутургъа жарамайды.

Бир тюрлю сорууу болгъан «Россети Се-
верный Кавказ» биригиуню сайтында жууап 
табарыкъды неда хакъсыз контакт-арагъа 
бу телефон номерге сёлеширге боллукъду: 
8-800-220-0-220. 

МАГОМЕТЛАНЫ Сулейман.

Таулу къызчыкъ жюн  халысын хазыр этгенди. Энди къышха 
жюн чындайла, кёлекле эшерикди. 

Суратны ОСМАНЛАНЫ Хыйса алгъанды. 

Къабарты-Ма лкъарда 
тыш къыралланы бирин-
ден къудору ташыу бла 
байламлы бузукълукъла 
табылгъандыла. Россель-
хознадзорну бизни респу-
бликада эмда Шимал Осе-
тияда бёлюмюнден бил-
диргенлерине кёре, «Аргус 
Фито» системада быйыл 
августда информациягъа 
кёре Къазахстандан Наль-
чикге 144 тонна къудору 
келтирилгенди. Бу жюкню 
эки организация алгъанды-
ла: 48 тоннаны – «Файер» 
компания, 96 тоннаны уа 
«АНДРАС» фирма. Бары 
да бир жерде орналадыла: 
Нальчик шахарда.

Россельхознадзорну не 
зат сагъайтханды десегиз,  
жюк Евразиялы экономика 

союзну жорукъларына бу-
зукълукъ этип келтирилге-
ни. Башхача айтханда, ол 
организацияла аны юсюн-
ден Россельхознадзоргъа 
билдирирге борчлу эдиле. 
Ол а къудоруну заранлы 
ауруулагъа эмда къурт-
къумурсхалагъа тинтирге 
керекди. Ансыз аллай затла 
республиканы тийресине 
тюшерге боллукъдула.

Алай инспекторла ол жер-
ге баргъанларында, ары 
къудору келмегенин кёрген-
диле. Ол къайры жиберил-
генин айтмагъанлары эмда 
башха хапар бермегенлери 
ючюн, организацияланы 
экисине да эсгертиуле этил-
гендиле.

УЛБАШЛАНЫ Мурат.

Уллайгъанланы халкъла 
аралы кюнюне жораланып, 
республикабызда абадан 
тёлюню арасында «Тинни 
кючю, чархны кючю» де-
ген биринчи спартакиада 
къуралгъанды. Бир кюнню 
ичинде таматала, спортну 
талай тюрлюсюнде эрише, 
тириликлерин, жарыкъ кёл-
люлюклерин, эм башы уа – 
шуёхлукъгъа ачыкълыкъла-
рын кёргюзтгендиле. Алай 
бла эришиуле сынау халда 
угъай, байрамча ётгендиле. 

Алчы жерлеге чыкъгъан-
лагъа грамотала, кубокла, 
майдалла бла саугъала 

берилгендиле,  биринчи 
спартакиаданы чемпиону 
уа «Тинлери бла жашдыла» 
деген атлы къауум бол-
гъанды. 

Къабарты-Ма лкъарны 
Спорт министерствосунда 
белгилегенлерича, бу эри-
шиу жыл сан спорт бла кю-
реширге чырмау болмагъ-
анын, къымылдау жашауну 
жарыкъ, тири да этгенин 
ачыкълагъанды. 

ХАБИБУЛЛАХЛАНЫ 
Зульфия.

Россейни халкъларыны бирлигини жылы-
ны чегинде грек-рим тутушуудан Саратовда 
«Волжские дали» деген эришиу бардырыл-
гъанды. Анга 2011-2018 жыллада туугъан 
250-ден аслам гёжеф къатышхандыла.

Республикабыздан анда кеслерин сегиз 
спортчу сынагъандыла, ала жети майдалгъа 

ие болгъандыла. «Алтынланы» кеслерини 
ауурлукъ къауумларында Амирхан Алим-
жанов, Айтекланы Муслим, Бекхан Эльдиев 
алгъандыла. Экинчи жерлеге Бабаланы 
Алан,  Айтекланы Мухаммат чыкъгъандыла, 
Биттирланы Рустам бла Сулейман Жантего-
лов а ючюнчюле болгъандыла.

Ставрополь крайны Суворовская стани-
цасында боксдан Россейни Сауутланнган 
кючлерини «Патриотланы кубогу» деген 
битеуроссей эришиулери  бардырылгъан-
ды. Анда къыралны битеу регионларындан 
14-15 жыл санда  220-дан аслам спортчу 
сынашхандыла. Хорлагъанлагъа Россейни 
биринчилигини аллында боллукъ эришиуге 
къатышыргъа эркинлик берилгени ючюн 
сермешле къаты баргъандыла. 

Къабарты-Малкъарны Спорт министер-
ствосундан билдиргенлерине кёре, 45 
килограммгъа дери ауурлукъда чемпион 

атны Къулийланы Осман алгъанды. Ол беш 
тюбешиуюнде да къаршчы спортчулагъа ал-
гъа чыгъаргъа аз да амал бермегенди. Энди  
къарыуун Анапада 2-9 ноябрьде боллукъ 
эришиуде сынарыкъды. Къулий улу жараула-
рын Чегемни спорт школунда бла Нальчикде 
боксдан олимпиада резервли спорт школда 
бардыргъанды. Кюмюш майдал бла уа Эл-
брус райондан Малкъарланы Марат (50 кг.) 
къууандыргъанды. 

Умутландыргъан боксчуланы тренерле Ге-
лястанланы Марат бла Малкъарланы Муслим 
юйретедиле.

Кисловодскда панкратиондан битеурос-
сей эришиуге  къыралны  регионларындан 
эм кючлю жаш спортчула къатышхандыла. 
Аланы  араларында республикабызны келе-
чилери болгъандыла. Ала иги кесек майдал 
да жыйгъандыла.

Алай бла кеслерини ауурлукъ эм жыл сан 
къауумларында алчы жерлеге Улбашланы 

Идрис, Тамерлан Гергов, Токумаланы Идар, 
Аппайланы Амир, Назир Кумыков, Илона 
Шадова, Тамерлан Шериев чыкъгъандыла. 
Спортчуларыбыз битеу да отуздан аслам 
майдал келтиргендиле.  Сабийлени ара-
ларында уа битеукоманда эсепде биринчи 
жерни да алгъандыла.

КУЛЬЧАЛАНЫ Зульфия. 

Май районну прокуратурасы 20-жыллыкъ 
жаш адамгъа жарашдырылгъан терслеу 
материалланы къабыл кёргенди. Ол башха 
адамны банк картасындан ахчаны урлап, 
анга уллу къоранч этгенине ишеклик барды 
(РФ-ни УК-сыны 158-чи статьясыны 3-чю 
кесегини «г» пункту).

КъМР-ни прокуратурасыны пресс-
службасындан бизге билдиргенлерича, 
быйыл мартда жаш адам танышыны анасы-
ны аты бла микрозайм алгъанды. Ахчаны ол 
кесини счётуна ашыргъанды. 

Уголовный иш Май районну сюдюню къа-
раууна берилгенди. 

Элбрус районну прокуратурасы юйюрню 
социал эркинликлерине  бузукълукъ этилге-
нини юсюнден тарыгъыуну тинтгенди. Тох-
ташдырылгъаныча, тиширыу акъылбалыкъ 
болмагъан юч сабийни ёсдюреди, алай анга 
берилирге керекли тёлеуле тохташдырыл-
магъандыла. Социал жумушланы тамамла-
угъа жууаплы болгъанла, юйюрню иелигинде 
юч машина болгъанын сылтаугъа алып, 
сабийлеге ай сайын  тёлерге керек болгъан 

ахчаны алыр ючюн тийишли документлени  
жарашдырмагъандыла. Алай транспорт юй-
юрню иелигинден 2021 жылда кетерилгенди.   

 Юйюрню эркинликлерин сакълар мурат 
бла прокуратура сюдге дау этгенди. Надзор 
ведомствону излеми тюзге саналгъанды. 

Алай бла прокуратураны къатылыгъы бла 
юйюрге социал болушлукъ  тохташдырыл-
гъанды, аны ёлчеми жангыдан саналып, 550 
минг сом къошулгъанды. 

Чегем  районну школчулары «Ёлюм 
къайда сатылгъанын билдир» битеуроссей 
ангылатыу жумушланы экинчи бёлюмюню 
чеклеринде право низамны сакълаучула  бла 
тюбешгендиле. 

 Акъылбалыкъ  болмагъанланы ишлери 
жаны бла инспекторла уулу затла жаш адам-
ны саулугъуна салгъан хатаны, наркоманны 
жашауунда къоркъууланы юслеринден айт-
хандыла, тенглерини арасында наркотикле-

ни ичип башлагъанны къалай ангыларгъа 
боллугъуна юйретгендиле.  Ала «женгил» 
наркотикле болмагъанларын, синтетика уулу 
затла бютюнда къоркъуулу болгъанларын 
билдиргендиле. 

Наркотиклени законсуз сатыу-алыу бла 
байламлы ишлеге къатышханла къаллай жу-
уапха тартылгъанларын да ангылатхандыла. 

 ТИКАЛАНЫ Фатима хазырлагъанды. 

Гёжефлерибиз – эм кючлюле

Россейни биринчилигине къатышыр мурат бла

Даражалы эришиуде – аслам майдал

Танышыны анасын аямагъанды

Юйюрню эркинлигин къоруулай

Жууаплылыкъгъа гитчеликден тюшюндюре

 Жалчытыу

Ток чыбыкълагъа заран  салмазча 

Башламчылыкъ 

Жыл санларына да къарамай 

Эсгертиу

Жорукъланы бузгъандыла

Огъары Жемталагъа кирген жер ма былай ариу болгъанды. Къонакъгъа   келгенле къайсы 
элге жетгенлерин сормай билаллыкъдыла.  

Суратны МАМАЙЛАНЫ Алий алгъанды.

 Прокуратура


